
7. november 2010                    UKA 2010/52
                 (UKA 2010/25)

                  (UKA 2009/62)

Kalaallit  Nunaanni  meeqqat  inuusuttullu  angerlarsimaffiup  avataanut 
inissinneqartartut  sullinneqarnerisa  nakkutigineqarnerat  sukateriffigineqaqqullugu 
Naalakkersuisut sulissuteqaqqullugit Inatsisartut aalajangiiffigisassaattut siunnersuut

(Siunnersuut UKA 2009-mut Atassutip ilaasortaatitaanit saqqummiunneqarpoq)

pillugu

Ilaqutariinnermut Ataatsimiititaliap

ISUMALIUTISSIISSUTAA

Siunnersuutip aappassaaneerneqarnerani saqqummiunneqartoq

Ilaqutariinnermut Ataatsimiititaliaq kingullermik suliarinninnermini ukuninnga inuttaqarpoq:

Inatsisartunut ilaasortaq, Debora Kleist, Inuit Ataqatigiit, Siulittaasoq
Inatsisartunut ilaasortaq, Jane Petersen, Inuit Ataqatigiit, Siulittaasup tullia
Inatsisartunut ilaasortaq, Astrid Fleicher Rex, Demokraatit
Inatsisartunut ilaasortaq, Ruth Heilmann, Siumut
Inatsisartunut ilaasortaq, Knud Kristiansen, Atassut

UKA  2009-mi  siullermeerinninnerup  kingorna  siunnersuutip  imarisai  Ilaqutariinnermut 
Ataatsimiititaliap sukumiisumik misissorpai.

Siunnersuutip imarisaa siunertaalu
Meeqqat  inuusuttullu  angerlarsimaffiup  avataanut  inissinneqarsimasut  pillugit  inatsisitigut 
sinaakkutissat  ersarissarneqarnissaat  sukateriffigineqarnissaallu  siunnersuuteqartup 
siunnersuuteqarnermigut  kissaatigaa.  Ulloq  unnuarlu  angerlarsimaffiit  pisortanit 
pigineqarlutillu  ingerlanneqartut  saniatigut  angerlarsimaffiit  namminersortut  arlallit, 
angerlarsimaffittut  imminnut  pigisutut  ingerlanneqartut  meeqqanik  inissinneqarsimasunik 
tigummiaqartarnerat siunnersuuteqarnermut tunngaviuvoq.

Siunnersuuteqarnermi  siunertarisaq  pingasoqiusaavoq,  siunnersuuteqartup  makku 
naammassineqarsimanissaat kissaatigimmagu:

1) Ulloq  unnuarlu  angerlarsimaffinnut  piumasaqaatit  sukateriffigineqarnissaat 
ersarissarneqarnissaallu.

2) Naalakkersuisut nakkutiginnittussaatitaanerata ersarissarneqarnissaa. 

3) Meeqqat  pillugit  paasisimasalittut  qitiusumik  ataatsimiititaliap  suliaasa 

ersarissarneqarnissaat.

Siunnersuutip Inatsisartunit siullermeerneqarnera
Ulloq  23.  oktober  2009-mi  siunnersuut  siullermeerneqarpoq,  tassani  partiit  tamarmik, 
Inatsisartunut  ilaasortat  Naalakkersuisullu  siunnersuummut  oqaaseqarnissamut 
periarfissaqarlutik. Oqallinnermit makku erseqqissaatigineqassapput:

Naalakkersuisut:
Ulloq  unnuarlu  angerlarsimaffinnut  piumasaqaatit  ersarissarneqarnissaat 
sukateriffigineqarnissaallu  pillugit  siunnersuuteqartup  apeqqutaanut  tunngatillugu  ulloq 
unnuarlu  angerlarsimaffinnik  nalinginnaasumik  nakkutilliineq  peqqissaartumik 
akuersissuteqartarnermik  aallaaveqartartoq  siullermeerinermi  Naalakkersuisut  oqaatigaat. 
Inissiivigineqartartut  akuerineqarneranni  piumasaqaataasut  aallaavigalugit 
Naalakkersuisoqarfik nakkutilliinermik ingerlatsisarpoq. Ulloq unnuarlu angerlarsimaffinnik 
pilersitsinermi  periutsit  ersarissarnerat  Isumaginninnermut  Naalakkersuisoqarfimmit 
ingerlanneqartoq  Naalakkersuisup  oqaatigaa.  Angerlarsimaffiit  nutaat  akuerineqartarnerinut 
atatillugu  ilitsersuut  nutaaq  2009-p  ingerlanerani  Naalakkersuisut  piariissagaat 
siullermeerinermut atatillugu ilanngullugu paasissutissiissutigineqarpoq.

Aammattaaq  Naalakkersuisut  siunnersuummut  akissuteqaammi  paasissutissiissutigaat 
nakkutilliinermi  suliassat  tassaasut  meeqqamik  immikkut  nakkutilliineq  kommuninit 
akisussaaffigineqartoq  aammalu  nalinginnaasumik  nakkutilliineq  (inissiivimmik 
immikkoortortap nakkutilliinera) Isumaginninnermut Naalakkersuisoqarfiup pisussaaffigisaa. 
Nakkutilliinerup  siunertaraa  meeqqap  inuusuttulluunniit  angerlarsimaffiup  avataanut 
inissinneqarsimasup  sapinngisamik  pitsaanerpaamik  inuuneqarnissaa  qulakkiissallugu. 
Naalakkersuisut  kommuninik  nalinginnaasumik  nakkutilliinermik  ilaatut  nakkutilliillutik 
takuniaanerminni  kommunini  suliassanik  aalajangersimasunik  misissuinissamut  aammalu 
suliat aalajangersimasut pillugit saaffiginnissutinut atatillugu misissuinissamut pisussaapput. 
Suliat  aalajangersimasut  misissornerisigut  kommuninik  nakkutilliineq  ingerlanneqartartoq, 
taamaalillunilu  isumaginninnikkut  malittarisassanik  kommunit  aqutsinerisa  pitsaassusiat, 
tassungalu  ilanngullugu  meeqqanut  ataasiakkaanut  iliuusissatut  pilersaarutit 
qulakkeerneqartartut Naalakkersuisut oqaatigaat.

Aammattaaq  Naalakkersuisut  oqaatigaat  meeqqat  pillugit  paasisimasalittut  qitiusumik 
ataatsimiititaq  meeqqat  inuusuttullu  pillugit  Inatsisartut  peqqussutaanni  ersarissumik 
maleruagassiuunneqarsimasoq.  Suliassaa  pingaarneq  tassaavoq  ulloq  unnuarlu 
angerlarsimaffimmit  imaluunniit  ilaqutariinnit  inuussutissarsiutigalugu  paarsisartunit 
meeqqap angerlartinneqarnissaa isumaqatigiinngissutigineqartillugu oqaaseqaateqarnissaq.

Kiisalu  siullermeerinermut  atatillugu  Naalakkersuisut  oqaatigaat  nakkutilliinermut 
suleqatigiissitamik,  nakkutilliinerup  pitsanngorsarneqarnissaa  siunertaralugu 
naalakkersuisoqarfiup  nakkutilliineranik  ingerlaavartumik  naliliisartussamik 
pilersitsisoqarsimasoq  aammalu  nakkutilliinerup  pitsanngorsarneqarnissaanut 
missingiusiamik  suliaqartoqartoq.  Taamatut  iluarsaaqqinnermik  suliaqarnerup 
naammassinissaata  piffissaa  aalajangersarneqarsimanngimmat  siunnersuut  taama 
iluseqartillugu akuersaarneqassanngitsoq Naalakkersuisut kaammattuutigaat.

Inuit Ataqatigiit aamma Kattusseqatigiit Partiiat:
Siunnersuummut tunuliaqutaasoq paasilluaritsik Inuit Ataqatigiit  Kattusseqatigiillu Partiiata 
ataatsimoortumik  oqaaseqaatiminni  oqaatigaat.  Angerlarsimaffiit  imminnut  pigisut  pillugit 
peqqussummi  sukaterinissamik  kissaateqarneq  isumaqatigaat,  erseqqissaatigerusulluguli 
sukaterinermik ingerlatsineq piffissamik atuiffiusariaqartoq.

Naalakkersuisulli  angerlarsimaffinnut  imminut  pigisunut  atatillugu  periutsinik 
erseqqissaallutik suliamik ingerlatsinerat aammalu ilitsersuutip nutaap piareerneqarnera Inuit 
Ataqatigiit  Kattusseqatigiillu  Partiiata  iluarisimaarpaat.  Kiisalu  nakkutilliinermik 
ingerlaavartumik  naliliisartussanik  Naalakkersuisoqarfiup  suleqatigiissitaliorsimanera  Inuit 
Ataqatigiinnit Kattusseqatigiillu Partiiannit iluarisimaaneqarpoq.

Inuit  Ataqatigiit  Kattusseqatigiillu  Partiiat isumaqarput  misissuinissat  annertuut 
siunnersuummi  ujartorneqartut  piffissamik  annertuumik  atuiffiusariaqartut.  Tamanna 
tunngavigalugu  siunnersuutip  taama  iluseqartillugu  akuersaarneqannginnissaanik 
Naalakkersuisut  kaammattuutaat  Inuit  Ataqatigiinnit  Kattusseqatigillu  Partiaanit 
malinneqarpoq.

Siumut:
Meeqqat inussuttullu ulluinnarni pitsaanerpaamik atugaqarnissaat meeqqanut inuusuttunullu 
ikiorsiisarneq pillugu inatsisikkut qulakkeerniarneqartoq Siumup oqaatigaa.

Taamaattumillu  Siumut  nangilluni  oqarpoq meeqqanut  inuusuttunullu  ikiorsiisarnermi 
peqqussut  malillugu  ulloq  unnuarlu  angerlarsimaffiit  aqunneqarnissaat  pisariaqartoq. 
Inissiineq  kommunit  tamakkiisumik  akisussaaffigaat  nalinginnaasumillu  nakkutilliinermi 
akuutinneqassallutik.  Ajornartorsiutit  meeqqap  angerlarsimaffiani  aaqqinniarneqassapput. 
Angerlarsimaffimmut isumannaatsumut meeqqap uteqqinnissaanik siunertaqarluni meeqqanik 
sivikinnerpaamik  angerlarsimaffiup  avataanut  inissiisarnissap  anguniarneqarnissaa 
pingaaruteqartoq  Siumut  isumaqarpoq.  Siunnersuuteqartup  sukaterinissamik 
kissaateqarneranut  ajornartorsiutit  sorpiaat  tunuliaqutaanersut  itisilerneqassasoq  Siumup 
kissaatigaa.  Nakkutilliinerup  sukaterneqarnissaa  pillugu  suleqatigiissitap  suliaata 
Naalakkersuisumit  itisilerneqarnissaa  Siumup  kissaatigaa.  Nakkutilliisussaaneq 
annertusineqassappat  pisariaqartitsinermik  qulaajaasoqartariaqarneranik  Naalakkersuisut 

isumaqarnerat  aammalu  meeqqat  inuusuttullu  pillugit  Inatsisartut  peqqussutaannik  kiisalu 
isumaginnittoqarfiup  aqunneqarnera  aaqqissugaaneralu  pillugit  Inatsisartut  peqqussutaanik 
pilersaarutaasumik  nutarterinissami  nakkutilliisussaatitaanerup  ilanngunneqarnissaanik 
Naalakkersuisut  oqarnerat  Siumumit  innersuussutigineqarput.  Tamanna  tunngavigalugu 
siunnersuut  ataatsimiititaliamut  suliarineqartussanngorlugu  ingerlatinneqassasoq  Siumut 
isumaqarpoq.

Demokraatit: 
Meeqqat inuusuttullu 1300-t missaat angerlarsimaffiup avataanut inissinneqarsimasut ukioq 
kingulleq  ilisimatitsissutigineqartoq  Demokraatit  paasissutissiissutigaat.  Taakku  amerlaqaat 
meeqqallu  inersimasutut  inuuneqalernissamut  aqqutissiuulluarneqarnissaat  inuiaqatigiinnut 
assorujussuaq pingaaruteqarpoq.

Angerlarsimaffiit  namminersortut  atorneqarnerisa  annertusiartuinnarnerat  tunngavigalugu 
sinaakkutit  ersarissisinneqarlutillu sukateriffigineqarnissaasa pingaaruteqarneranik Atassutip 
tunngavilersuutaa Demokraatit isumaqatigaat. Demokraatinit siunnersuut ima paasineqarpoq 
perorsaanermut  tunngasortaa  nukittorsarneqassasoq  aammalu  inuusuttunut 
angerlarsimaffimmut  inissinneqarsimasunut  assigiinngitsunut  perorsaariaatsip  qanoq  ittup 
atorneqarnera  pillugu  paasissutissiinissamik  angerlarsimaffiit  ataasiakkaat 
piumaffigineqartassasut.  Tamanna  nalunaarutikkut  ersarissaqqullugu  Naalakkersuisut 
Demokraatinit  kaammattorneqarput.  Siunnersuut  Ilaqutariinnermut  Ataatsimiititaliamut 
suliarineqartussanngorlugu Demokraatinit innersuunneqarpoq.

Atassut:
Misigisaminnik  sakkortuunik  pissutsinillu  allanik  inissiinermut  tunngaviusunik 
suliarinnissinnaaqqullugit  meeqqat  inuusuttullu  inissinneqartut  pitsaanerpaamik 
atugaqarlutillu  toqqissisimanissaat  pingaaruteqartoq  Atassutip  oqaaseqaatimini 
erseqqissarpaa.

Ulloq  unnuarlu  angerlarsimaffinnik  namminersortunik  pilersitsisarneq  inatsisitigut 
sinaakkusiussani  ilanngunneqartariaqartoq  Atassut  isumaqarpoq.  Meeqqanik  inuusuttunillu 
ikiorsiisarneq  pillugu  Inatsisartut  peqqussutaannik  aammalu  isumaginnittoqarfiup 
aqunneqarnera  aaqqissugaaneralu  pillugit  Inatsisartut  peqqussutaannik  nutarterinissami 
pilersaarutaareersumi nakkutilliinermut tunngasut Naalakkersuisunit ilanngunneqalersaarnerat 
Atassutip maluginiarpaa.

Inatsimmi  sunarpiaq  sukateriffigineqartussatut  kissaatigineqarnersoq  pillugu  Siumup 
apeqqutaanut  tunngatillugu  Atassutip  oqaatigaa  angerlarsimaffiit  namminersortut 
sullissinerisa  pitsaassusiisalu  maleruagassiuunneqarnissaat  pingaaruteqartoq.  Atassutip 
isumaa  malillugu  imaanngilaq  tamanna  inatsisinik  atuuttunik  allannguinikkut  pissasoq, 

nalunaarummili ilitsersuummilu erseqqissaanissaq pisariaqassaaq, taamaaliornikkut tassunga 
tunngasoq erseqqissarneqaqqullugu.
  
Tamanna  tunngavigalugu  siunnersuut  siullermeerneqareeruni  Ilaqutariinnermut 
Ataatsimiititaliamut  nalilersugassanngorlugu  ingerlateqqinneqartussatut 
innersuussutigineqarpoq.
 
Apeqqutit
Ataatsimiititaliap  siunnersuummik  suliarinninnerani  atugassatut  apeqqutit  arlallit 
Isumaginninnermut  Naalakkersuisumit  akissuteqarfigineqarnissaat  Ilaqutariinnermut 
Ataatsimiititaliap  qinnutigaa.  Ataatsimiititaliap  apeqqutaasa  taakkununngalu  akissutip 
assilineri  ilanngussat  ilanngullugit  isumaliutissiissummut  matumunnga  ilanngussaq  1-tut 
ilanngunneqarput.

Ataatsimut isigalugu ataatsimiititaliap apeqqutai kommunit kattunnerisa kingorna kommunit 
meeqqanik nakkutilliinerminnik meeqqanut inuusuttunullu ikiorsiisarneq pillugu Inatsisartut 
peqqussutaanni  nr.  1-mi,  15.  april  2003-meersumi  §  4,  imm.  1  naapertorlugu 
ingerlatsisimanerannut tunngassuteqarput.  Meeqqanut inuusuttunullu angerlarsimaffimminni 
najugaqartunut,  meeqqanut  inuusuttunullu  nammineq  isumaqatigiissuteqarnikkut 
inissinneqarsimasunut  aammalu  ilaqutariinnut  paarsisartunut  inissinneqarsimasunut  kiisalu 
meeqqanut  inuusuttunullu  ulloq  unnuarlu  angerlarsimaffinnut  inissinneqarsimasunut 
sanilliullugu  nakkutilliineq  qanoq  aaqqissuussaanersoq  akissuteqarfigineqassasoq 
ataatsimiititaliamit  kissaatigineqarpoq.  Aammattaaq  kommunini  ornigulluni  nakkutilliineq 
qanoq  ingerlanneqartarnersoq,  kikkut  nakkutilliisussaatitaanersut  kiisalu  angerlarsimaffiit 
assigiinngitsut  assigiimmik  nakkutigineqartussaatitaanersut  periutsillu  assigiinnersut 
paasinissaat  ataatsimiititaliap  kissaatigisimavaa.  Tamatuma  saniatigut 
apeqqutigineqarsimavoq  nakkutilliisussaatitaaneq  pitsaanerulersinneqarpat  meeqqat 
ataasiakkaat peroriartornerminni atugaannut pitsanngorsaataassanersoq kiisalu ilanngussaq 2 
naapertorlugu  Ombudsmandip  J.  nr.  2008-905-0007-imi  oqaaseqaataa  eqqarsaatigalugu 
nakkutilliinerup  allanngortinneqarnissaa  Naalakkersuisunit  isumaliutigineqarsimanersoq. 
Kiisalu  nakkutilliinermut  suleqatigiissitap  Naalakkersuisoqarfiup  nakkutilliinermik 
suliaqarneranik ingerlaavartumik naliliisarnera qanoq ingerlanersoq akissuteqarfigineqassasoq 
ataatsimiititaliamit qinnutigineqarpoq.

Ulloq 16. april 2010-mi allagaqarluni Isumaginninnermut Naalakkersuisup ataatsimiititaliap 
apeqqutai akivai, ataanilu allassimasut akissuteqaatit eqikkagaapput.

Naalakkersuisoqarfiup  nammineq  suleqatigiissitaa  misissuinermik  annikinnerusumik 
suliaqarsimasoq kiisalu isumaginninnermut maleruagassanik kommunit aqutsineranni killiffik 
pillugu  nalunaarusiorsimasoq  Isumaginninnermut  Naalakkersuisup  paasissutissiissutigaa. 
Nalunaarusiami  inerniliunneqarpoq  kommunini  sulianik  piviusumik  ingerlatsineq 

amerlanertigut  pitsaasuusoq.  Apeqqutini  inatsisitigut  tunngavissaqarnermut  tunngasuni 
erserpoq  maleruagassanik  paasinninnerminni  atuinerminnilu  kommunit  ilaat 
nalornissuteqartartut.

Isumaginninnermut  Naalakkersuisup  nangilluni  paasissutissiissutigaa  meeqqanik 
inuusuttunillu ikiorsiisarneq pillugu Inatsisartut peqqussutaanni § 4 naapertorlugu kommuni 
meeqqanik  inissinneqarsimasunik  eqeersimaartumik  akuliunnikkullu  nakkutilliissasoq. 
Iliuusissatut  pilersaarutit  inatsimmi  §  14  aamma  15  naapertorlugu  pisussaaffigisat 
kommunimit  suliarineqarnissaat  aammalu  meeqqamik  inissinneqarsimasumik 
akuttunngitsumik  kommunip  takuniaallunilu  attaveqartuarnissaa  pingaaruteqarmat 
Naalakkersuisup erseqqissaatigaa.

Isumaginninnermut  Naalakkersuisup  oqaatigaa  Naalakkersuisoqarfiup  kommuninik 
misissuisimanera  nakkutilliilluni  takuniaanerit  nutaamik  aaqqissuuteqqinneqarnissaannik 
Naalakkersuisoqarfiup sulineranut ilaatinneqassasoq.

Kommuni  meeqqamik  nakkutilliisussaatitaavoq,  Naalakkersuisoqarfilli  inissiiviusumik 
nalinginnaasumik  nakkutilliisussaatitaalluni.  Kommunip  nakkutilliisussaatitaanerani 
apeqqutaanngilaq ulloq unnuarlu angerlarsimaffik sorleq pineqarnersoq.

Inatsit  sumiginnaasarnerlu  imminnut  ataqatigiittut  Isumaginninnermut  Naalakkersuisup 
takutissinnaanngilaa,  Naalakkersuisorli  malillugu  meeqqat  inuusuttullu  pitsaanerpaamik 
inuuneqarnissaat  qulakkeerniarlugu  pitsanngorsaatissat  allanngortitsinissallu 
inissaqartinneqartuassapput. Taamaattumillu inatsisinik nutarterineq Naalakkersuisoqarfimmit 
pilersaarutigineqarpoq.  Kommunit  angerlarsimaffiutaannik  angerlarsimaffinnillu  imminnut 
pigisunik  pilersitsinermi  ingerlatsinermilu  nakkutilliineq  periutsillu  pillugit  ilitsersuummik 
akissutini  Isumaginninnermut  Naalakkersuisup  ilaqartippaa.  Ilitsersuut  december  2009-
meersuuvoq, taamaattumillu aalajangiiffigisassatut siunnersuutip siullermeerneqarnerani suli 
suliarineqarsimanani.

Kommunit nakkutilliisussaatitaanerminnik sumiginnaasimatillugit kommunit akisussaasuusut, 
Naalakkersuisoqarfilli  immikkoortumik  nakkutilliisussaatitaanini  aqqutigalugu  suliassanik 
aalajangersimasunik misissuinissamut pisussaaffeqartoq Isumaginninnermut Naalakkersuisup 
tikkuarpaa.  Taamaalillunilu  kommunit  ataasiakkaat  nassuiaateqarnissaat 
Naalakkersuisoqarfimmit  qinnutigineqarsinnaavoq,  taannalu  naammaginartinneqanngippat 
Naalakkersuisoqarfik  kommunimut  nakkutilliiartorsinnaavoq,  taamaalillunilu  nakkutilliineq 
pillugu nalunaarusiorluni.

Kommunip iliuuseqarnissaanik peqqusinissamut Naalakkersuisoqarfik tunngavissaqanngilaq, 
kaammattuutaali  kommunimit  malinneqanngippata  Naalakkersuisoqarfik 
Nakkutilliisoqarfimmut  saaffiginnissinnaavoq.  Naalakkersuisoqarfiup  kaammattuutai 

kommuninit  malinneqanngippata  Nakkutilliisoqarfik  kommuninut  arlalinnik 
iliuuseqarsinnaavoq.

Kiisalu  Ombudsmandip  oqaaseqaateqarneranut  atatillugu  akissuteqaat 
naammassineqarsimasoq taannalu Ombudsmandimut piaartumik kingornalu Ilaqutariinnermut 
Ataatsimiititaliamut nassiunneqassasoq Isumaginninnermut Naalakkersuisup erseqqissarpaa.

Ilaqutariinnermut Ataatsimiititaliami naliliineq
Inatsisinik  nutarterinermik  Naalakkersuisoqarfik  aallartitsiniartoq  aammalu  nakkutilliinerup 
pitsaanerulersinneqarnissaa  anguniarlugu  Naalakkersuisoqarfiup  nakkutilliineranik 
ingerlaavartumik  naliliisartussamik  suleqatigiissitamik  pilersitsisoqarsimasoq 
Isumaginninnermut  Naalakkersuisup  akissutaa  tunngavigalugu  Ilaqutariinnermut 
Ataatsimiititaliamit  ilaatigut  inerniliunneqarpoq.  Tamatuma  saniatigut  iliuusissatut 
pilersaarutit  pillugit  maleruagassat  kommuninit  malinneqarnerat  Naalakkersuisoqarfimmit 
assut isiginiarneqartoq inerniliunneqarsinnaavoq.

Ilitsersuut  nassiunneqartoq  ilanngussarlu  1-mut  ilanngunneqartoq  Ilaqutariinnermut 
Ataatsimiititaliap misissorpaa: Ulloq unnuarlu meeqqanut inuusuttunullu paaqqinnittarfinnik  
kommunip  pigisaannik  imminnullu  ingerlattunik  pilersitsinermut  ingerlatsinermullu  ulloq  
unnuarlu paaqqinniffiit pillugit immikkoortortap ilitsersuutaa.
Ilitsersuummut atatillugu suliaq ataatsimut isigalugu iluarisimaarneqarmat Ilaqutariinnermut 
Ataatsimiititaliamit  oqaatigineqassaaq  ataatsimiititaliarlu  isumaqarpoq  ilitsersuut  ersarissoq 
aammalu  angerlarsimaffinnik  kommuninit  pigineqartunik  imminnullu  pigisunik 
pilersitsinermi ingerlatsinermilu suut piumasaqaataanerannik ersarissumik nassuiaasoq.

Isumaginninnermut Naalakkersuisumut apeqqummut 11-mut tunngatillugu Ilaqutariinnermut 
Ataatsimiititaliamit  erseqqissarneqassaaq  apeqqut  Ombudsmandip  J.  nr.  2008-905-0007 
isumaliutissiissummut  uunga  ilanngussaq  2-tut  ilanngunneqartoq  pillugu  oqaaseqarnera 
tunngavigalugu saqqummiunneqarmat.

Naalakkersuisut  nakkutilliinermik  suliassaat  qulaajarniarlugit  inatsisit  atuuttut 
Ombudsmandip  misissorsimavai.  Ilaatigut  danskit  immikkoortumik  nakkutilliinerat  pillugu 
Folketingip  Ombudsmandiata  oqaaseqaatai  ilanngullugit  misissueqqissaareernermigut 
Ombudsmandip  oqaaseqaatimini  ilaatigut  inerniliuppaa  suliassat  sorliit  Naalakkersuisut 
Kalaallit  Nunaanni  isumaginnittoqarfimmik  siulersuineranni  nakkutilliinerannilu  ilaanerat 
erseqqarluttoq.

Nakkutilliinermik  suliassaq  ingerlatsineq  pillugu  inatsiseqartitsinermi  immikkoortunik 
nakkutilliisarneq  pillugu  malittarisassat  nalinginnaasut  qanoq  paasineqarnissaannik 
nassuiaaneq  aallaavigalugu  nassuiarneqartariaqartoq  oqaaseqaatimini  Ombudsmandip 
nalilerpaa.

Tamatuma  peqatigisaanik  inatsimmmi  atuuttumi  erseqqarluttutut  piusut  qanoq  iliorluni 
qulaajarneqarsinnaanersut  isumaliutigeqqullugu  Ombudsmandip  Naalakkersuisut  qinnuigai. 
Naalakkersuisut  nalunaarutinik  pisortatigoortumik  nalunaarsuiinnaratik  meeqqanik 
angerlarsimaffiup  avataanut  inissiinernik  nalunaarutiginninnerit  tiguneqartut 
nakkutilliinermik  suliaqarnerminni  ilannguttariaqaraat  Ombudsmandip  ilanngullugu 
kaammattuutigaa.

Ilaqutariinnermut  Ataatsimiititaliaq  Isumaginninnermut  Naalakkersuisumut  april  2010-mi 
apeqquteqarmat Ombudsmandimut akissut suli piareersimanngilaq.

Naalakkersuisut  nakkutilliinermik  oqartussaasutut  pisussaaffii  pillugit  Isumaginninnermut 
Naalakkersuisoqarfiup  allakkiaanik  14.  juni  2010-meersumik   Ilaqutariinnermut 
Ataatsimiititaliaq  ilisimatinneqarpoq,  tassani  nakkutilliinermik  suliassat  qanoq 
annertutiginerannik  apeqqut  pillugu  Ombudsmandip  oqallisigisai  Naalakkersuisoqarfimmit 
nanginneqarput.  Allakkiaq  taanna  isumaliutissiissummut  matumunnga  ilanngussaq  3-tut 
ilanngunneqarpoq.
 
Issuaanerit  matuma  kingulianiittut  nakkutilliinermi  suliassat  ersarissarneqarnissaat  pillugu 
Naalakkersuisoqarfiup  sutigut  allannguiniarneranik  nassuiaataasut  ataatsimiititaliamit 
immikkut maluginiarneqarput:

”Peqqussummi  §  13-ip  erseqqissarneqarnissaa  pisariaqarmat  meeqqanut  inuusuttunullu 
inatsisip  nutarterneqarnissaani  Naalakkersuisoqarfiup  aalajangersagaq  erseqqissassavaa 
kiisalu  sammisaq  pillugu  Ombudsmandip  oqaaseqaatai  ilanngullugillu  itisilerlugit  
inatsimmut nassuiaasiortoqassalluni”

”Naalakkersuisoqarfiup  misissuinerata  kingunerisaanik  Naalakkersuisoqarfiup  
nakkutilliineranut  atorneqartussamik  nutaamik  ilitsersuusiortoqassaaq  aamma  kommunini  
atorneqartussamik ilitsersuusiortoqarluni.”

”Meeqqanut inuusuttunullu inatsisip nutarterneqarnerani nakkutilliinermut aalajangersakkat  
sukaterneqarnissaat Naalakkersuisoqarfimmit eqqarsaatigineqarput, taamaalilluni kommunit  
akulikinnerusumik nakkutilliisalerlutik  tamatumalu pitsaassusaa qaffallugu,  tassa meeqqap 
oqaloqatigineqarnera  isiginiarneqalerluni  nakkutilliinermilu  suleriaasissat  allanneqarlutik.  
Kiisalu inatsisit  atorneqarneri Naalakkersuisoqarfimmit isigineqarpoq, tassa misissuinerup 
takutimmagu  kommunit  ilaasa  tunngaveqarnermik  apeqqummut  tunngatillugu  
ajornartorsiuteqartartut.”

”..  Naalakkersuisoqarfimmit  aamma  pilersaarutigineqarpoq  nakkutilliineq  pillugu  
nalunaarut nutarterneqassasoq tamannalu pillugu ilitsersuusiortoqarluni.”

”Peqatigisaanillu  nakkutilliinermi  nutaamik  aalajangersagaliortoqalerpat......Danmarkimi  
naalagaaffiup nakkutilliineranik nutarterinermit Naalakkersuisoqarfik isumassiorniarluni.. ” 

Siuliani  issuaanerit  tunngavigalugit  inerniliunneqarsinnaavoq  ilaatigut  kommuninik 
nakkutilliineq pillugu nutarterinermik Naalakkersuisoqarfik maanna ingerlatsisoq.

Naalakkersuisup  Ilaqutariinnermut  Ataatsimiititaliamut  akissutaata  2010-mi  apriilip 
qaammataaneersuunera  aammalu  suliassaqarfimmi  arlalinnik  iliuuseqarnissaq 
eqqarsaatigineqartoq  Naalakkersuisoqarfiup  Ombudsmandimut  akissummini  allakkaa 
eqqarsaatigigaanni  iliuusissatut  aallartinneqarsimasut  killiffiat  siuariartornerallu  pillugu 
nassuiaammik  nutartikkamik  Isumaginninnermut  Naalakkersuisup  siunnersuutip 
aappassaaneerneqarnissaanut  saqqummiussaqarnissaa  pisariaqartoq  Ilaqutariinnermut 
Ataatsimiititaliaq  isumaqarpoq.  Tassunga  ilanngullugu  nutarnerinermik  sulinermi 
piffissaliussat  aammalu  nakkutilliinerup  qanoq  pitsanngorsarneqarsinnaaneranik 
aaqqiissuutissanik  nassaarniarnermini  Naalakkersuisoqarfiup  suleqatigiissitaliaata  killiffia 
pillugu  nassuiaasoqarnissaa  ataatsimiititaliamit  kissaatigineqarpoq.  Tassunga  ilanngullugu 
peqqussummi  §  13-imut  erseqqissaammik  kiisalu  inatsimmut  nassuiaatinik,  pineqartoq 
pillugu  Ombudsmandip  oqaaseqaataanik  imaqartunik  itisiliisunillu  qaqugu 
suliaqartoqalersaarnera ilanngullugu akissuteqarfigineqassasoq kissaatigineqarpoq.

Maleruagassanik  paasinninnerminni  atuinerminnilu  kommunit  nalornissuteqartartut 
Naalakkersuisoqarfiup  nammineq  misissuisitsinerani  erserpoq.  Maleruagassat  sorliit 
kommunit  tunngavissiiniarnerminni  ajornartorsiutigisarneraat  itisiliivigineqassasoq 
ataatsimiititaliamit kissaatigineqarpoq.

Aamma  suliassat  suliarineqartarnerat  pillugu  inatsimmi  aammalu  pisortat  ingerlatsinerat 
pillugu  paasitinneqarsinnaatitaaneq  pillugu  inatsimmi  suliami  peqataasinnaannginneq, 
peqataasup isumaanik  tusarniaaneq,  suliassamut tunngasumik ilisimasaqarsinnaatitaanermut 
tamanullu  saqqummiussisinnaanermut  il.il.  tunngasumik  maleruagassanut  angerlarsimaffiit 
namminersortunit  pigineqartut  qanoq  annertutigisumik  ilaatinneqarnersut 
akissuteqarfigineqassasoq ataatsimiititaliamit kissaatigineqarpoq.

J.nr.  2008-905-0007-mi  Ombudsmandip  oqaaseqaataanut  Ilaqutariinnermut  Pisortaqarfiup 
(maanna  Isumaginninnermut  Naalakkersuisoqarfiusup)  Ombudsmandimut  akissutaani  16. 
marts  2007-meersumi  qupperneq  8-mi  allassimavoq  ”Nakkutilliiartornermi  suliat  
misissorneqartut tunngavigalugit pisortaqarfik isumaqarpoq inissiinernut suliani iliuusissatut  
pilerssaarutinik  kommunit  sapinngisartik  malillugu  suliaqartartut.  Taamaattorli  
suliassaqarpallaarneq  pissutigalugu  inatsisitigut  piumasaqaatit  tamatigut  kommunit  
malissinnaaneq  ajorpaat.  Taamaalilluni ilaatigooriarluni  piffissaq  eqqorlugu  iliuusissatut  

pilersaarutinik  suliaqartoqarneq  ajorpoq  imaluunniit  iliuusissatut  
pilersaarusiortoqartarani.”
 
Iliuusissatut  pilersaarutinik  inatsisitigut  pisussaaffigisanik suliaqarnissaq  kommunit 
annertuumik  ajornartorsiutigisaraat  Ilaqutariinnermut  Ataatsimiititaliamut  arlaleriaqaluni 
ilisimatitsissutigineqartarpoq.  Tassunga  atatillugu  iliuusissatut  pilersaarutinik  inatsisitigut 
pisussaaffigisanik  kommunit  suliaqanngitsut,  taamaalillutillu  inatsimmi  piumasaqaatinik 
malinninngitsut  Isumaginninnermut  Naalakkersuisoqarfimmit  paasineqaraangat  iliuutsit 
qanoq ittut  aallartinneqartarnersut  pillugit  Isumaginninnermut Naalakkersuisumit  immikkut 
nassuiaatigineqassasoq Ilaqutariinnermut Ataatsimiititaliamit kissaatigineqarpoq.

Ulloq  unnuarlu  angerlarsimaffiit  ataasiakkaat  perorsaanikkut  nakkutilliiartorfigineqarnerisa 
amerlinissaannut 1,2 mio. kr.-inik immikkoortitsinissaq 2011-mi aningaasanut inatsisissatut 
siunnersuummi  Naalakkersuisut  siunnersuutigigaat  iluarisimaaramiuk  Ilaqutariinnermut 
Ataatsimiititaliap oqaatigissavaa.

1,2 mio. kr.-it atorneqartussatut eqqarsaatigineqartut pillugit Isumaginninnermut Naalakersu-
isumik  erseqqinnerusumik  Ilaqutariinnermut  Ataatsimiititaliaq  allakkatigut  tusarniaavoq. 
Naalakkersuisup  nassuiaataa  Ilaqutariinnermut  Ataatsimiititaliap  naammagisimaarpaa,  me-
eqqanut inuusuttunullu ulloq unnuarlu angerlarsimaffiit aammalu annertuumik innarluutilin-
nut ulloq unnuarlu angerlarsimafiit kiisalu kommunit namminersortullu ulloq unnuarlu anger-
larsimaffiutaat nakkutilliinerit amerlingaatsiarneqarnissaat pilersaarutaasoq Ilaqutariinnermut 
ataatsimiititaliap maluginiarpaa.  Nakkutilliinerit  ingerlanneqarnissaannut inunnik marlunnik 
suliatigut naleqquttunik pisinnaasallit Naalakkersuisoqarfiup atorfinitsissamaarpaat. Aningaa-
sarsiat  saniatigut  angalanernut  unnuinernullu  aningaasartuutinut  annertuunut  1,2  mio.  kr.t 
atorneqassapput.

1,2 mio. kr.-it atorneqarnissaannut tunngatillugu atornissaannut eqqarsaatit pillugit Isumagin-
ninnermut Naalakkersuisup nassuiaataa Ilaqutariinnermut Ataatsimiititaliap tusaatissatut tigu-
aa.

Meeqqat  pillugit  paasisimasalittut  qitiusumik  ataatsimiititaliami  sulineq  pillugu 
Ilaqutariinnermut  Ataatsimiititaliamit  maluginiarneqarpoq  maleruagassat  atuuttut 
Isumaginninnermut  Naalakkersuisumit  ersarittutut  isigineqartut.  Taama  oqarneq 
Ilaqutariinnermut  Ataatsimiititaliamit  tusaatissatut  tiguneqarpoq  ilassutigalugulu 
oqaatigissallugu  meeqqat  pillugit  paasisimasalittut  qitiusumik  ataatsimiititaliaq  inunnut 
ataasiakkaanut  tunngasunik  suliaqartarmat,  tamannalu  ataatsimiititaliami  sulinerup 
aalajangersimasup  ersarissarneqarnissaa  ajornakusoortikkaa.  Meeqqalli  pillugit 
paasisimasalittut  qitiusumik  ataatsimiititaliap  sulineranut  atasumik  aningaasartuutit 
Naalakkersuisunit  akilerneqartussapput,  taamaattumillu  meeqqat  pillugit  paasisimasalittut 
qitiusumik  ataatsimiititaliamut  tunngatillugu  suliassami  kisitsisit  aningaasanut  inatsisissani 

ersarissisinneqarnissaat  Ilaqutariinnermut  Ataatsimiititaliap  Naalakkersuisunut 
qinnutigissavaa,  taamaalilluni  ataatsimiititaliap  taassuma  sulinera  siunissami 
ersarissunngortinneqarsinnaaqqullugu.

Nakkutilliiartornernit  nalunaarusiat,  kommuninut  nakkutilliiartornernut  atatillugu 
Naalakkersuisunit suliarineqartut assilinerinik Ilaqutariinnermut Ataatsimiititaliaq siunissami 
nassinneqartalissasoq ataatsimiititaliap Naalakkersuisunut qinnutigaa.

Ataatsimut isigalugu Ilaqutariinnermut Ataatsimiititaliaq isumaqarpoq iliuutsit arlallit ilorraap 
tungaanut saatitsisut aallartinneqarnerannut siunnersuut una peqataaqataasoq.

Ulloq unnuarlu angerlarsimaffinni pissutsit eqqumaffigineqarnissaannik pisariaqartitsi-
neq
Ulloq unnuarlu angerlarsimaffinni nakkutilliineq pillugu iliuusissat aallartinneqareeraluartut 
ulloq  unnuarlu  angerlarsimaffinni  pissutsit  Ilaqutariinnermut  Ataatsimiititaliamit  assut 
eqqumaffigineqarput.  Tamatumani  eqqarsaatigineqarput  ulloq unnuarlu angerlarsimaffimmi 
najugaqartut sulisullu kiisalu taakku ingerlanneqarnerat minnerunngitsumillu taakkunani per-
orsaanikkut suliat.

Ulloq  unnuarlu  angerlarsimaffiit  pillugit  ukiumoortumik  nalunaarusianik  Ilaqutariinnermut 
Ataatsimiititaliap misissuinermini aammalu ulloq unnuarlu angerlarsimaffinnut paasisassarsi-
orluni  takuniaanerpassuarmini  paasivaa  ulloq  unnuarlu  angerlarsimaffinni  pissutsit  arlallit 
ajornartorsiuteqarfiusut. Ulloq unnuarlu angerlarsimaffiit Isumaginninnermut Naalakkersuisu-
mit ukiuni aggersuni aamma eqqumaffigineqarnissaat pisariaqartutut Ilaqutariinnermut Ataat-
simiititaliamit  piumasarineqarpoq,  taamaalilluni  ulloq  unnuarlu  angerlarsimaffinni  naju-
gaqartut atuisullu perorsaanikkut suliniuteqarfigineqarnerisa ersarissarneqarnissaat nukittors-
arneqarnissaallu taakkulu ataatsimut isigalugit tunngavissiisinnaaqqullugit, tamatumalu sania-
tigut sulisut tigummiinnarnissaat eqqarsaatigalugu suliatigut ineriartortitsinissamut pisariaqar-
titanullu naleqqussarnissamut pitsaasumik avatangiiseqarlutik ulloq unnuarlu angerlarsimaffiit 
suliffeqarfittut orniginarnerulersinnaaqqullugit.

Naak  suliniutit  aallartinneqareeraluartut  meeqqat  inuusuttullu  angerlarsimaffiup  avataanut 
inissinneqarsimasunut atatillugu perorsaariaatsit pitsaassusaasa annertunerusumik Naalakker-
susut qulakkeerinninnissamik suliaqarnissaat pisariaqartoq Ilaqutariinnermut Ataatsimiititali-
aq isumaqarpoq. Taamaattumik ulloq unnuarlu angerlarsimaffinni nutaani pioreersunilu per-
orsaariaatsini atorneqartuni nukittorsaanerup ingerlanneqarnissaa pingaaruteqartoq ataatsimii-
titaliaq isumaqarpoq.

 
Ataatsimiititaliap inassuteqaatai

____________
UKA 2010/52
J.nr. 01.25.01/10EM-LABU-00052 

11



7. november 2010                    UKA 2010/52
                 (UKA 2010/25)

                  (UKA 2009/62)
Taama  oqaaseqarluni  aammalu  suliat  kiisalu  suliassaqarfiup  suli  eqqumaffigineqarnissaa 
innersuussutigalugit  aalajangiiffigisassatut  siunnersuut  taama  iluseqartoq  Inatsisartunit 
aappassaaneerlugu  inaarutaasumik  suliarineqarnermini  akuersissutigineqassasoq 
Ilaqutariinnermut Ataatsimiititaliap inassutigaa.

Debora Kleist
 Siulittaasoq

Jane Petersen Astrid Fleischer Rex

Ruth Heilmann Knud Kristiansen

NAMMINERSORLUTIK OQARTUSSAT   GRØNLANDS SELVSTYRE 


                                
Isumaginninnermut Naalakkersuisoqarfik 
Departementet for Sociale anliggender


Ilisimatitsissut


Nakkutilliisoqarfittut Naalakkersuisut pisussaaffii.


Isumaginninnermi malittarisassanik kommunit aqutsinerannik 
Naalakkersuisut nakkutilliinerisa annertussusiat pillugu 
ombudsmandip nalunaarusiaanut akissut.


1. Aallaqqaasiut aamma Ombudsmandip Naalakkersuisunut apeqqutaa.
Naalakkersuisut  nakkutilliisussaanerat  pillugu  nassuiaat,  Ombudsmandip 
aallartinniarlugu  nammineq  aalajangersimasaa,  Inatsisartut  Ombudsmandiata 
Isumaginninnermut Naalakkersuisoqarfimmut nassiussimavaa.


Immikkoortumi inatsisinik atuuttunik annertuumik paasiniaasimaneq pillugu periarfissaq 
iluatsillugu  Naalakkersuisut  Inatsisartut  Ombudsmandiannut  qujarusuppoq. 
Isumaginninnikkut  Naalakkersuisut  nakkutilliisuunerat  tassaavoq  annertuumik 
pingaartillugu Naalakkersuisunit aallunneqartoq.


Nakkutilliisussaatitaanermi  ersernerluttut  Ombudsmandimit  Naalakkersuisunut 
isumaliutersuutigeqquneqarput. Tassani oqaatigineqariissaaq nakkutiliisussaatitaanerup 
imaa  killilersorneralu  pillugit  apeqqut  inaarutaasumik  erseqqissisinneqanngimmat. 
Peqatigisaanik  nassuiaateqarnermini  kalaallit  inatsisaannut  isumassarsiffiusunut 
qallunaat inatsisai Ombudsmandip ilanngutitippai, taamaattumik naalakkersuisoqarfiup 
akissutaani  aamma  qallunaat  immikkoortumi  inatsisitigut  ineriartorsimanerat 
kalluarneqassaaq.


Danmarkimi  nakkutilliisussaatitaaneq  pillugu  apeqqut  sivisuumik 
ineriartortinneqarsimavoq  nakkutilliinerup  nutarterneqarneranik  kinguneqartumik. 
Nutarterinissaq  sioqqullugu  ministeriaqarfiit  arlallit  suleqatigiissitaat 
nakkutilliisussaatitaaneq pillugu  isumaliutissiissummik  (nr.  1395/2000)  ukiuni  arlalinni 
suliaqarput,  ilaatigut  Folketingip  Ombudsmandianit  apeqquteqaateqartoqarnera 
pissutigalugu.


Isumaliutissiissutip  taassuma  nakkutilliinerup  erseqqissuunera  imaluunniit 
nakkutilliisussaatitaanerup  killilernera  imaalu  pillugit  apeqqutit  inaarutaasumik 

akineqanngillat,  tassanili  kaammattuutit  inerniliinerillu  inatsisitigut 
aalajangersagaanngitsumik  tunngaveqarluni  immikkoortortaqarfinnik  nakkutilliinermik 
erseqqissumik  paasititsillutik.  Aammattaaq  immikkut  ilisimasallit 
isumaliutissiissuteqarput nr. 1425/2002 (Farumimi suliaq).


Danmarkimi  nakkutilleeriaatsip  kingunerisaanik  –  immikkoortumi  inatsisitigut 
aaqqissuussinerit  naammagittaalliorsinnaanerillu  avataatigut  –  kommunip 
iliorsinnaanera  iliuuseqarsinnaannginneralu  pillugit  ministerip  misissuisinnaanera 
pisussaaffeqarneralu  pillugit  apeqqutit  erseqqissumik  inatsisitigut 
malittarisassiuunneqarput, takuuk aqutsinermi inatsit § 63 a. Taamatut ineriartornermut 
tunuliaqutaasoq naalakkersuisoqarfimmiit soqutigineqarluni malinnaaffigineqarpoq.


Taamaattumik  akissummi  matumani  inatsisitigut  inissisimaneq  erseqqissarniarpaa, 
tunngaviillu  pigineqartut  aallaavigalugit  suliami  naalakkersuisoqarfiup  eqqarsaatigisai 
nassuiaateqarfigalugit,  naalakkersuisoqarfiullu  paasinninnera  naapertorlugu 
nassuiaammi  apeqquteqarnermini  tamanna  Ombudsmandip  siunertaata 
tunuaniissimalluni.


Ombudsmandip misissuinera sisamanik immikkoortoqarpoq:


1. Inatsiseqartitsinermi maannakkut ersernerluttut qanoq qulaajarneqassanersut.
2. Immikkoortortaqarfinnik nakkutilliinermut atatillugu sulianik aalajangersimasunik 
misissuinissamut Naalakkersuisut pisinnaatitaaffiat.
3. Meeqqat inuusuttullu pillugit peqqussummi § 13-mik kommunit aqutsinerannik 
nakkutilliineq.
4. Kommunimut tikeraarnermi sulianik toqqartuineq.


Apeqqutit  2,  3  aamma 4  eqqarsaatigalugit  taakku  tulliuttumi  ataatsimoortinneqarput, 
tamatumalu kingorna immikkoortut pingajuanni apeqqutip 1-ip akissuteqarfigineqarnera 
pingaartinneqarluni.


2. Ombudsmandip apeqqutai 2, 3 aamma 4
2  pillugu.  Immikkoortumi  nakkutilliinermut  atatillugu  sulianik  aalajangersimasunik 
misissuinissamut Naalakkersuisut pisinnaatitaaffiat.
Ombudsmandi  naapertorlugu  Naalakkersuisut  nakkutilliinerannut  ilaavoq  sulianik 
aalajangersimasunik  misissuinissamut  pisinnaatitaaffik,  aamma naalakkersuisoqarfiup 
kommunini  nakkutilliiartornerani  toqqammavigisat  avataanni.  Ilanngullugu 
Ombudsmandi  allappoq  naalakkersuisoqarfiup  immikkoortortaqarfimmik 
nakkutilliineranut  siunertaasoq  kommunini  suliani  atortutigut  eqqortumik 
aalajangiisoqarnissaanik aamma sulianik suliarinninneq inatsisit atuuttut tunngavigalugit 
ingerlanneqarnersut qulakkiissallugit.


Kommuninut  naleqqiullugu  aalajangiinissamut  naalakkersuisoqarfik 
pisinnaatitaaffeqassanngippat  sulianik  aalajangersimasunik  misissuinissamut 
naalakkersuisoqarfiup  killiliinera  tamatuma  immini  kingunerissanngilaa.  Sulianik 
aalajangersimasunik  misissuinissamut  naalakkersuisoqarfiup  pisinnaatitaaffeqarnera 
taamaallaat  killilerneqartarpoq  suliaq  oqartussaasunit  allanit  suliarineqarsimappat, 
imaluunniit suliaq oqartussanut allanut ingerlateqqinneqartariaqarsimappat.

Ombudsmandip  isumaa  naalakkersuisoqarfimmit  tusaatissatut  tiguneqarpoq 
ilitsersuutinilu  attuumassuteqartunit  immikkoortortaqarfimmik  nakkutilliinermut 
tunngatillugu  isummat  naleqqussarlugit  ilanngukkumaarlugit.  Kiisalu 
naalakkersuisoqarfimmi sulisunut  ilitsersuutissaq maannakkut  naalakkersuisoqarfimmi 
nutarterneqalerpoq,  inatsisitigut  aalajangersagaanngitsumik  tunngaveqarluni 
immikkoortortaqarfinnik  nakkutilliinerup  annertussusia  pillugu  apeqqut 
ilanngunneqarluni.  Aamma  takujuk  immikkoortortaqarfimmik  nakkutilliineq  pillugu 
immikkoortut pingajuat.


3 pillugu. Meeqqat inuusuttullu pillugit peqqussummi § 13-mik kommunit aqutsinerannik 
nakkutilliineq 
Meeqqanik inuusuttunillu ikiorsiisarneq pillugu Inatsisartut peqqussutaat nr. 1, 15. april 
2003-imeersumi § 13 naapertorlugu angerlarsimaffiup avataanut meeqqamik inissiineq 
pillugu  aalajangiineq  ullut  arfineq  qaangiutsinnagit  Naalakkersuisunut 
nalunaarutigineqartussaavoq.


Ombudsmandi  pissutissaqarluni  piumasaraa  angerlarsimaffiup  avataanut  meeqqanik 
inissiisarneq  pillugu  nalunaarutit  tiguneqartartut  nakkutilliilluni  suliaqarnermut 
Naalakkersuisunit  ilanngunneqassasut,  nalunaarutit  piumasarineqartutut 
nalunaarsuinnarnagit  imaluunniit  aalajangersimasumik  saaffiginnissutinik 
malittarinninnerni  imaluunniit  kommunini  nakkutilliiartornermut  toqqammavigisat  iluani 
taamaallaat qisuariartoqartarnerani.


Peqqussummi § 13-imut nassuiaatit annikitsuararsuummata: ”Ullumikkut Pisortaqarfiup 
nunap  immikkoortuini  immikkoortortaqarfiinut  nalunaarut  ingerlanneqartarpoq 
siunissamilu  aamma  taakkununnga nalunaarut  ingerlanneqartassaaq”  ingerlatsinikkut 
inatsisitigut  nalinginnaasumik  malittarisassat  aallaavigalugit  malittarisassat 
nassuiarneqartussaanerat  pillugu  Ombudsmandi  periarfissaq  manna  iluatsillugu 
naalakkersuisoqarfimmut uparuaavoq. Tassunga atatillugu suliami paasissutissiinissaq 
pillugu  malittarisassat  immikkut  pingaartinneqassapput,  tassa  pisariaqartitsineq 
naapertorlugu  naalakkersuisoqarfiup  suliassarimmagu  suliaq  pillugu 
paasissutissiinissaq.


Naalakkersuisoqarfiup  arajutsimanngilaa  angerlarsimaffiup  avataanut  meeqqanik 
inissiineq  pillugu  suliani  nalunaarutinik  Naalakkersuisut  tigusisussaatitaammata 
kommunillu  inatsisit  malillugit  nalunaaruteqartussaatitaaneranut  siunertaq nalunaarutit 
piumasarineqartutut  nalunaarsuinnarnermiit  annertuneruvoq.  Siullermik  suliaq  pillugu 
paasissutissiinerup  tunngavilersorluakkamik  siunertaqarneq  malittussaavaa. 
Nalunaaruteqartussaatitaaneq suliamik suliarinninnertigut siunertaqartuummat tamanna 
sulianik  suliarinninnermi  inatsimmi  §  33-mik  unioqqutitsinerussaaq,  tamatumalu 
kingorna  ingerlatsiviup  sulineranut  pingaaruteqanngitsumik  paasissutissanik 
isertuunneqartussanik  oqartussat  pissarsisinnaanatik.  Ombudsmandip  piumasarisaa 
naalakkersuisoqarfiup maannakkut tusaatissatut tiguaa, nalunaarutaasartullu ulluinnarni 
nakkutilliisarnernut  ilanngullugit  kommunini  pilersaarutaasumik  nakkutilliiartornerni 
taamaallaat qaqittassanagit.


Peqqussummi § 13-ip erseqqissarneqarnissaa pisariaqarmat meeqqanut inuusuttunullu 
inatsisip  nutarterneqarnissaani  naalakkersuisoqarfiup  aalajangersagaq 
erseqqissassavaa kiisalu sammisaq pillugu Ombudsmandip oqaaseqaatai ilanngullugillu 
itisilerlugit inatsimmut nassuiaasiortoqassalluni.

Siunissami qaninnermi naalakkersuisoqarfik ilitsersuusiussaaq. Tassani nalunaarutinik 
suliarinneqqinnermut  paasissutissat  suut  pisariaqartuunersut 
aalajangersarniarneqassaaq,  taakkulu  nalunaarsorneqaannarnatik  suliamut 
tunngatillugu  suliarineqartassallutik.  Peqatigisaanik  naalakkersuisoqarfik  kommuninut 
nalunaassaaq nalunaaruteqarnissamut  piumasaqarnermi  tamanna pillugu ilitsersuutip 
piumasarisaa malinneqassasoq.


4   pillugu. Kommunimut tikeraarnermi sulianik toqqartuineq.  
Kommuninut  tikeraarnermi  sulianik  naalakkersuisoqarfiup  toqqartuisarnera 
eqqarsaatigalugu  tamanna  nalinginnaasumik  immikkoortortaqarfimmik  nakkutilliinertut 
isigineqassaaq,  taamaattumik  sulianik  aalajangersimasunik  misissuinermut  atatillugu 
inatsisitigut  apequtaasinnaasut  tamaasa  naalakkersuisoqarfimmit 
malittarineqartussaallutik.
Isumaginninnermut tunngasunik nakkutilliineq pillugu nalunaarut nr. 6, 16. februar 2006-
imeersumi  nakkutilliineq  taamaattumik  sulianut  aalajangersimasunut  killiligaanngilaq, 
imaluunniit  killilersorneqanngilaq  taamaattumillu  taanna  nakkutilliiartornerup 
nalaannaani taamaallat ingerlanneqartussanngorlugu killilerneqarsinnaanani.


Nakkutilliiartornermi  sulianik  toqqartuineq  pillugu  Inatsisartut  Ombudsmandianut 
naalakkersuisoqarfiup  paasissutissiinera  Ombudsmandip  isornartorsiuinissaanut 
pissutissaqartitsinngilaq, takuuk Ombudsmandip oqaaseqaatai q. 38.


1 pillugu. Inatsiseqartitsinermi maannakkut ersernerluttut qanoq qulaajarneqassanersut. 
Inatsisitigut tunngaveqarluni nakkutilliineq
Ombudsmandip  nassuiaataanit  takuneqarsinnaavoq  nakkutilliineq  siullermik 
innersuussutigineqartoq tassaasoq inatsisitigut  tunngaveqarluni  naalakkersuisoqarfiup 
nakkutilliinera,  tassunga  ilanngullugu  isumaginninnermit  malittarisassanik  kommunit 
aqutsinerisa  annertussusaat  kiisalu  maannakkut  inatsisitigut  inissisimanermik 
erseqqissaaneq.


Apeqqutip  taassuma  naalakkersuisoqarfimmiit  suliarineqalersinnagu 
nakkutilliisussaatitaaneq  siullermik  erseqqissarniarneqassaaq.  Tulliuttumi  inatsisitigut 
aalajangersagaanngitsumik  tunngaveqartumik  immikkoortortaqarfinnik  nakkutilliineq 
taamaalillluni  naatsumik  nassuiarneqassaaq  (immikkoortoq  3)  tamatumalu  kingorna 
inatsisitigut  aalajangersagaanngitsumik  tunngaveqartumik  immikkoortortaqarfinnik 
nakkutilliinerup  aamma  inatsisitigut  tunngaveqarluni  nakkutilliisussaatitaanerup 
akornanni  pissutsit  (immikkoortoq  4)  kiisalu  inatsisitigut  aalajangersagaanngitsumik 
tunngaveqartumik  immikkoortortaqarfinnik  nakkutilliinerup  aamma 
takussutissaqarnissamut  piumasaqaatit  akornanni  pissutsit  (immikkoortoq  5). 
Tamatuma  kingorna  inatsisitigut  tunngaveqarluni  nakkutilliisussaatitaaneq  pillugu 
apeqqut itisilerneqassaaq (immikkoortoq 6 aamma 7). Inerniliineq naggasiunneqassaaq 
(immikkoortoq 8).


3.  Inatsisitigut  aalajangersagaanngitsumik  tunngaveqartumik 
immikkoortortaqarfinnik nakkutilliineq.
Ombudsmandip  nassuiaataanit  takuneqarsinnaavoq  kommunit  isumaginninnermik 
ingerlatsiviinik  Naalakkersuisut  nakkutilliisussaatitaanerat  inatsisini  erseqqissumik 
allaaserineqarsimanngitsoq.  Pisussaaffik  taanna  taamaattumik  qitiusumik 
allaffeqarfissuup  nakkutilliisussaatitaaneq  pillugu  inatsisitigut  tunngavii 
allanneqarsimanngitsut  aallaavigalugit  nassuiarneqassaaq.  Naalakkersuisoqarfiup 
apeqqut  imatut  paasivaa  tassani  pineqartoq  Naalakkersuisut  inatsisitigut 

aalajangersagaanngitsumik  tunngaveqartumik  immikkoortortaqarfinnik  nakkutilliinerisa 
annertussusaat imarisaalu.


Tamanna pillugu qupperneq 31-mi Ombudsmandi allappoq: ”Oqaaseqaatinni tulliuttuni,  
allatut  isummanik  qularnaatsunik  peqannginnera  pissutigalugu,  manna 
aallaaviginiarpara,  tassalu  inatsisitigut  tunngaveqarluni  nakkutilliineq 
immikkoortortaqarfinnik  nakkutilliinerup  Naalakkersuisut  inatsisitigut 
aalajangersagaanngitsunik  tunngaveqartumik  pisussaaffigisaasa assinginik  imaqartoq 
pineqartoq,  tamatumalu  saniatigut  Naalakkersuisut  suliatigut  nakkutilliinissaminnut  
annertunerusumik  pisussaaffeqartut.”  Ingerlaqqilluni  Ombudsmandi  qupperneq  32-mi 
allappoq:  ”Immikkoortortaqarfinnik  nakkutilliineq  annertunerusutigut  
annikillisaavigineqassappat  oqaatigineqartutut  inatsisitigut  erseqqissumik 
tunngavissaqarnissaq  piumasaqaataammat  isumaqarpunga  isumaginnittoqarfiup 
aqunneqarnera  aaqqissuussaaneralu  pillugit  Inatsisartut  peqqussutaanni  imaluunniit  
isumaginninnermut  tunngasunik  nakkutilliineq  pillugu  nalunaarummi  matuma 
ilimaginissaanut tunngavissamik peqanngitsoq, tassalu Naalakkersuisut nakkutilliinerat 
immikkoortortaqarfinnik  inatsisitigut  aalajangersagaanngitsunik  tunngaveqarluni 
nakkutilliinermit  annikinnerussasoq.  ”Inatsisitigut  aalajangersagaanngitsunik 
tunngaveqarluni nakkutilliinermit annikinnerussasoq” qanoq isumaqarnersoq tulliuttumi 
immikkoortoq 4-mi eqqartorneqassaaq.


Taamaalilluni  suliassaqarfinnik  nammineq  oqartussaaffigisanik  aqutsinermik  ilaatigut 
nakkutilliinissamut  inatsisitigut  tunngaveqanngitsumik  naalakkersuisoqarfik 
pisussaaffeqarpoq.  Inatsisitigut  immikkut  aqutsinissamut  ministeriaqarfik 
sakkoqaraluarpalluunniit  tamanna  atuuppoq.  Inatsisitigut  tunngaveqanngitsumik 
nakkutilliinerup, aamma taaneqatartoq ingasattumik nakkutilliineq, siullermik kinguneraa 
inatsisitigut  oqartussaaffigisap  ineriartornera  taassumalu  naapertuunnera  pillugu 
naalakkersuisoqarfiup  ilisimaqarnissaa.  Kiisalu  malittarisassat  eqquutsinneqarnersut 
taakkuluunniit  allanngussanersut,  pissutsinilu  piviusuni  allanngortoqarsimappat, 
naalakkersuisoqarfiup  nakkutigisussaallugu.  Tamanna  pisinnaavoq  inatsimmik 
allannguinikkut  imaluunniit  inatsisitigut  erseqqissaasoqarnissaanut  suliniuteqarnikkut, 
assersuutigalugu  naalakkersuisoqarfiup  ilitsersuutaanik  allanngortitsinikkut. 
Naalakkersuisoqarfiup  ilitsersuutaanik  kommunit  malinnittussaapput,  tassa  inatsisinut 
akerliusumik kommunit aalajangiisussaanngimmata.


4.  Inatsisitigut  aalajangersagaanngitsumik  tunngaveqartumik 
immikkoortortaqarfinnik  nakkutilliinerup  aamma  inatsisitigut  tunngaveqarluni 
nakkutilliisussaatitaanerup akornanni pissutsit. 
Nakkutilliisussaatitaanermiippoq  inatsisitigut  tunngaveqarluni  nakkutilliineq  aamma 
inatsisitigut  aalajangersagaanngitsumik  tunngaveqartumik  immikkoortortaqarfinnik 
nakkutilliineq,  tassa  inatsisitigut  aalajangersagaanngitsumik  tunngaveqartumik 
immikkoortortaqarfinnik  nakkutilliineq  tamatigut  atuummat  naalakkersuisoqarfimmullu 
pisussaaffiulluni,  inatsisitigut  tunngaveqarluni  nakkutilliinermut  tunngavissaqarnera 
imaluunniit soqannginnera apeqqutaatinnagu.


Nalinginnaasumik isumaqartoqarpoq naalakkersuisoqarfiit inatsisitigut tunngaveqarnatik 
aqutsillutik  ingerlatsisinnaasut  aamma  kommunit  ingerlatsiviinik  nakkutilliisinnaasut. 
Tamanna  inatsisitigut  aalajangersagaanngitsumik  tunngaveqarluni 
immikkoortortaqarfinnik  nakkutilliinermut  qitiuvoq  isumaqartoqarlunilu 
naalakkersuisoqarfiit  oqartussaafigisaasa  iluini  inatsisit  qanoq  aqunneqarnissaannut, 
inatsisit  eqquutsinneqarnersut,  tamatumalu  naapertuunneranik  malinnaanissamut 

pisussaaffeqarnermik  tamanna  kinguneqartoq.  Naalakkersuisoqarfiup  isumaa 
naapertorlugu  tamatuma  kinguneraa,  inatsisitigut  aalajangersagaanngitsumik 
tunngaveqarluni  immikkoortortaqarfinnik  nakkutilliinerup  kingunerisinnaasaanit, 
inatsisitigut  tunngaveqarluni  nakkutilliinermi  tunngavik  unioqqutitsisoqarnerani, 
imaluunniit  allatigut  isornartoqarnerani  sukumiinerusumik  nakkutilliisoqarnissaanik 
kinguneqartanngitsoq. Immikkoortortaqarfinnik nakkutilliineq manna tikillugu taamaallaat 
naammagittaalliornissamut  periarfissanit,  innuttaasut  ilaatigut  Isumaginninnikkut 
Naammagittaalliortarfimmut  naammagittaalliorsinnaanerisigut  killeqartinneqarpoq 
imaluunniit killilersorneqarpoq.


Inatsisitigut  tunngaveqarluni  nakkutilliinerup  aamma  inatsisitigut 
aalajangersagaanngitsumik  tunngaveqartumik  immikkoortortaqarfinnik  nakkutilliinerup 
akornanni  tunngaviatigut  assigiinngitsoqanngilaq.  Tamanna  isumaqarpoq  inatsisitigut 
tunngaveqarluni  nakkutilliineq  inatsisitigut  tunngaveqarnaniluunniit 
atuuttuulereersimasoq.  Tamatuma  aamma  kinguneraa  inatsisitigut 
aalajangersagaanngitsumik  tunngaveqarluni  immikkoortortaqarfinnik  nakkutilliinerup 
kingunerisinnaasaanit,  inatsisitigut  tunngaveqarluni  nakkutilliinermi  tunngavik 
unioqqutitsisoqarnerani  imaluunniit  allatigut  isornartoqarnerani  sukumiinerusumik 
nakkutilliisoqarnissaanik  kinguneqartanngitsoq.  Tamanna  isumaqarpoq  inatsimmi 
nakkutilliinissamut  malittarisassap  nassuiarneqarnerata  kingunerisaanik  inatsisitigut 
aalajangersagaanngitsumik  tunngaveqarluni  immikkoortortaqarfinnik  nakkutilliinerup 
kingunerisaanit  annikinnerusumik  nakkutilliisoqassasoq,  taava  tamanna  inatsisitigut 
tunngaveqarluni  nakkutilliinerup  sakkukillineranik  kinguneqassanngilaq.  Tassa 
inatsisitigut  aalajangersagaanngitsumik  tunngaveqarluni  immikkoortortaqarfinnik 
nakkutilliinerup  kingunerisinnaasaanit  atuutereersumit  annikinnerusumik 
nakkutilliinissamut inatsisiliornissamut periarfissaqanngilaq.


Nakkutilliinerup  inatsisiliorfiginera  naapertuunnersoq  eqqartuussivinnit  imaluunniit 
Ombudsmandimit  inatsisitigut  aalajangersagaanngitsumik  tunngaveqartumik 
immikkoortortaqarfinnik  nakkutilliinermut  naleqqiullugu  inatsisitigut  tunngaveqarluni 
nakkutilliinermik pingaarnerutinneqassanersoq paasiniarneqassaaq, tassa inatsisiliortup 
immikkoortumi  immikkut  soqutigisaqarnini  ersersittarmagu.  Nakkutilliisussaatitaaneq 
pillugu  inatsisiliortoqarnissaanut  pissutaasoq  alla  tassaavoq  naalakkersuisoqarfik 
pitsaasumik  nakkutilliinissap  ingerlanneqarnissanut  taamaalilluni 
innersuussisinnaanera.


5.  Takussutissaqarnermut  piumasaqarnermut  naleqqiullugu  inatsisitigut 
aalajangersagaanngitsumik  tunngaveqartumik  immikkoortortaqarfinnik 
nakkutilliinermik killiliineq.
Inatsisartut  Ombudsmandiata  taamaalilluni  aalajangerpaa  Naalakkersuisut 
isumaginninnikkut  nakkutilliinerannut  ilaasoq  inatsisitigut  aalajangersagaanngitsumik 
tunngaveqartumik  nakkutilliisussaatitaaneq,  aamma  naalakkersuisoqarfiup 
nakkutilliinermi  suliai  nalinginnaasumik  ingerlatsineq  pillugu  inatsiseqarnermi 
immikkoortortaqarfinnik  nakkutilliineq  pillugu  malittarisassat  nalinginnaasut 
aallaavigalugit nassuiarneqassasut.


Tamatuma nanginnerani  ajornartorsiutaasoq  tassaavoq,  qanoq  pisoqavissimaneranik 
siullermik  misissuinissamut  naalakkersuisoqarfiup  iliuuseqarnissamut 
pisussaaffeqalernissaanut  inatsisitigut  unioqqutitsinermik  qanoq  sakkortutigisumik 
ersersitsisoqassaneranik  aalajangersaanissaq,  kiisalu  naalakkersuisoqarfiit 

ataasiakkaat  inatsisitigut  malittarisassanik  eqquutsitsisoqarneranik  qanoq 
annertutigisumik nakkutilliissanersut – tassa takussutissaqarnermut piumasaqaat.


Apeqqut  inatsisilerinikkut  atuakkani  assigiinngitsuni  eqqartorneqarpoq  aamma 
Ombudsmandimi qallunaatut oqaaseqaataani. Bent Christensenip Ingerlatsineq pillugu 
inatsiseqarneq atuakkiaani pingasuni assigiinngitsuni, 1987-imi, q. 190, 1991-imeersumi 
q. 370 aamma 1997-imeersumi q. 370, Karsten Loiborgimi q. 600, Hans Gammeltoft-
Hansenip  Ingerlatsineq  pillugu  inatsiseqarnermi,  1994,  Peter  Bak  Mortensenimi 
Juristen  1986-imeersumi,  Bent  Bergs Alimindelig  Forvaltningsret,  1998  kiisalu 
Ombudsmandip oqaaseqaataani ilaatigut FOB 1994, q. 296.


 
Bent  Christensenip  siullermik  oqaatigaa:  ”Inerniliussaq  tassaagunarpoq  kommunip 
ingerlatsinerani  unioqqutitsinernik  paasisaqarnernut  qitiusumik  allaffeqarfissuup 
iliuuseqarnissaanut  erseqqilluinnartumik  pisussaaffeqanngitsoq,  pisussaaffiulli  
annertussusaa  imarisaalu  ersernerluttuusut.  Erseqqarissappata  periutsinik 
misissuisoqaannarani  paasiniaasoqaannassanngilaq,  kisiannili  inatsisitigut 
ingerlatsinikkut nalilersuinerit arlalissuit ilanngutitinneqartussaallutik”. (1987, qupperneq 
190). 
FOB 1994.294-mi Ombudsmandip oqaaseqaataasa tamanut saqqummiunneqarnerisa 
kingorna  Bent  Christensen  imatut  oqaaseqarpoq:  ”Maannakkut  aalajangiunneqarpoq 
inatsisitigut  aalajangersagaanngitsumik  paasisaqartumik  allamullu  taarsiullugu 
ingasattumik  nakkutilliineq  (immikkoortortaqarfinnik  nakkutilliineq)  qitiusumik 
allaffeqarfissuarmut  tassaasoq  inatsisit  atuuttut  ilaat”.  (1997  qupperneq  350). 
Ingerlaqqilluni Bent Christensen allappoq saaffiginninneq soorpianngikkaluarpalluunniit 
qitiusumik  allaffeqarfissuaq  iliuuseqarnissaminut  pisussaaffeqartoq,  ”minnerpaamik 
kommunalbestyrelsi  unioqqutitsinermik  paasisaqarpat,  pisariaqassappat  kommunit  
nakkutilliisuisuinut  saaffiginninnikkut  inatsisinut  akerliuneranik  nakkutilliinissamut 
pisussaaffini taassuma atorniassammagit……”


FOB 1994-imi oqaaseqaammi takussutissaqarnermut piumasaqaat tamatuma kingorna 
isumaqarpoq  qularnanngitsumik  maalaarutitut  tiguneqartunit  taamaallaat  ikitsuinnaat 
naalakkersuisoqarfimmiit  suliarineqanngitsuussasut  suliarinninnerlu  tassaassasoq 
nalinginnaasumik  aamma  pisortat  inatsiseqarneranni  malittarisassanik  suliaqarneq, 
oqartussaasup  nammineq  malittarisassaanut  ilassutaasut  malittarisassallu 
naalakkersuisoqarfinnut allanut attuumassuteqarsinnaasut, taamaattumik misissuinerup 
pisariaqartilersinnaallugu  naalakkersuisoqarfiit  allat  tusarniarneqarnissaat. 
(Isumaliutissiissut 1425 imm. 2.3)


Tassunga tunngatillugu Inatsisartut Ombudsmandiata imatut oqaaseqarnera ”pissutsit  
suut  nakkutilliinermi  pineqartunut  ilaatinneqarnerisa  killissalersorneqarnissaat  
nalunaarutip qanoq paasineqarnissaanik nassuiaanermi ilanngunneqarsinnaanngitsoq” 
imaluunniit  ”Immikkoortortaqarfinnik  nakkutilliineq  annertunerusutigut 
annikillisaavigineqassappat  oqaatigineqartutut  inatsisitigut  erseqqissumik 
tunngavissaqarnissaq  piumasaqaataammat  isumaqarpunga  isumaginnittoqarfiup 
aqunneqarnera  aaqqissuussaaneralu  pillugit  Inatsisartut  peqqussutaanni  imaluunniit  
isumaginninnermut  tunngasunik  nakkutilliineq  pillugu  nalunaarummi  matuma 
ilimaginissaanut tunngavissamik peqanngitsoq, tassalu Naalakkersuisut nakkutilliinerat 
immikkoortortaqarfinnik  inatsisitigut  aalajangersagaanngitsunik  tunngaveqarluni 
nakkutilliinermit annikinnerussasoq” takuneqassaaq.

Inatsiseqarnikkut  ineriartornermi  inerniliineq  tassaavoq  Folketingip  Ombudsmandiata 
oqaaseqaatai  Danmarkimi  nakkutilliisussaatitaanerup  qanoq  paasineqarnissaanut 
aalajangiisuusimasut.  Takussutissaqarnermik  annertuutigut  piumasaqaateqarneq 
aamma inatsisitigut malittarisassat misilinneqarnissaat pillugit apeqqut aamma Kalaallit 
Nunaanni  atuuttuunersut  pillugit  inatsisitigut  ingerlatsinermiit  nalinginnaasumik 
isummernissaq  utaqqineqarpoq.  Immikkoortuni  arlalinni  Inatsisartut  Ombudsmandiata 
isumaa inatsisinut  ilanngunneqarsimavoq, nakkutilliisarneq tamakkerlugu maannakkut 
ersernerluttut inaarutaasumik erseqqissaaffigineqarsimanngikkaluartut.
6. Inatsistigut tunngaveqarluni nakkutilliineq aamma inatsisitigut inissisimanermi 
maannakkut ersernerluttut qanoq erseqqissarneqassanersut.  
Qupperneq  26-mi  Ombudsmandi  isumaqarpoq  nakkutilliinerup  ingerlanneqarneranut 
atatillugu  pissutsinik  aalajangersaanissamut  Naalakkersuisut  piginnaatinneqarnissaat 
Inatsisartut  siunertarisimagaat  –  naak  tamanna  pillugu  piareersaanermi 
ersernerluttoqaraluartoq.  Naalakkersuisoqarfik  tamatumunnga  isumaqataavoq 
kissaatigalugulu  nakkutilliineq  pillugu  inatsisiliortoqarnissaanut  periarfissat 
atorluarumallugit.


Inatsisartut  Ombudsmandiat  qupperneq  30-mi  aamma  allappoq:  ”Folketingip 
Ombudsmandiata  Danmarkimi  socialministereqarfik  eqqarsaatigalugu  Danmarkimi  
isumaginninnermik  aqutsineq  pillugu  inatsit  pissutitut  qulaani  oqaatigisimasaa, 
Folketingip  Ombudsmandiata  1980-imi  ukiumoortumik  nalunaarutaanit  qulaani 
issuarneqartoq, assingi pissutigalugit manna iluarinanngitsutut isigisariaqarpara, tassalu 
isumaginnittoqarfiup  aqunneqarnera  aaqqissuussaaneralu  pillugit  Inatsisartut 
inatsisaanni  §  1-imi  Naalakkersuisut  isumaginninnermut  tunngasuni  siulersuinikkut 
nakkutilliinikkullu  suliassaasa  erseqqissumik  nassuiarneqarsimannginnerat.” 
Ombudsmandip  taamaalilluni  uparuarpaa  Folketingip  Ombudsmandiata1980-imi 
nalunaarutaa  aallaavigalugu,  kalaallit  nunaanni  isumaginninnikkut  inatsisip 
isumassarsiffigisimasaa,  inatsisit  tunngavigalugit  nakkutilliinermi  inatsitigut 
tunngavigineqartut  annertunerusumik  tunngaviusumik  erseqqissarneqartariaqartut. 
Naalakkersuisut  isumaginninnermut  tunngasuni  siulersuinikkut  nakkutilliinikkullu 
suliassaasa aalajangersimasumik imarisai erseqqissarneqartariaqarput.


Malittarisassat  erseqqissuunissaat  naalakkersuisoqarfimmit  anguniarneqarpoq 
taamaalillunilu  inatsisitigut  isumannaatsuuneq  pitsaanerulluni  nakkutilliinerullu 
inngerlanneqarnerani  sunniuteqarnerulluni.  Kommuninut  nakkutilliisussaatitaanerup 
naalakkersuisoqarfimmit ingerlanneqarnissaanut tamannalu pillugu inatsisiliornissamut 
tunngaviusoq  tassaavoq  pitsaasumik  nakkutilliinerup  qanoq  ingerlanneqarnissaanik 
aamma  kommunit  piviusumik  nakkutilliisussaanertik  pitsaanerpaamik  qanoq 
ingerlatsisinnaanerannik  ilisimasaqarnissaq.  Tassunga  atatillugu  meeqqanik 
inuusuttunillu  aamma  meeqqanik  inissinneqarsimasunik  nakkutilliinermik 
aalajangersaasumik kommunit  nakkutilliisussaatitaanerisa ilaanik naalakkersuisoqarfik 
qulaajaalerpoq.


7. Isumaginninnermi malittarisassani kommunit ingerlatsinerannik nakkutilliineq 
pillugu eqqarsaatit
Kommunit  nakkutilliinerannik  Kalaallit  Nunuaanni  misissuisoqarnikuunngilaq. 
Pitsaasumik  nakkutilliineq  pillugu  Danmarkimi  annikitsumik  marlunnik 
misissuisoqarsimavoq, tamannali pillugu aamma ilisimannittoqarnani.


A. Kommunini ingerlatsineq pillugu naalakkersuisoqarfiup nammineq misissuinera. 

Isumaginninnermi  malittarisassanik  kommunit  ingerlatsinerat  pillugu 
naalakkersuisoqarfiup  iluani  annikitsumik  misissuillunilu  killiffik  pillugu 
nalunaarusiorsimavoq.  Piffissap  ilaani  nakkutilliinernit  nalunaarusianik  tamanit 
misissuinernik  ilaatigullu  kommunit  sulianik  suliarinninnerannik  ilaatigullu 
tunngaveqarnermik apeqqutinik isiginnittunik misissuineq tunngaveqarpoq.
Sulianik suliarinninneq eqqarsaatigalugu misissuinerup takutippaa aalajangersimasuni 
sulianik kommunit suliarinninnerat amerlanertigut pitsaasuusoq.
Tunngaveqarnermik apeqqut eqqarsaatigalugu tassani takuneqarsinnaavoq kommunit 
ilaanni  malittarisassani  nassuiaasarnerat  aamma  malittarisassanik  atuineq 
akunnattoornartutut nalilerneqartoq.
Naalakkersuisoqarfiup  misissuinerata  kingunerisaanik  naalakkersuisoqarfiup 
nakkutilliinerani atorneqartussamik nutaamik ilitsersuusiortoqassaaq aamma kommunini 
atorneqartussamik ilitsersuusiortoqarluni.


B.  Pitsaasumik  nakkutilliisoqarnera  pillugu  suna  ilisimavarput?  Nakkutilliineq  pillugu 
nalunaarutip ilitsersuutillu imai toqqammavigisaalu.
Meeqqanut  inuusuttunullu  inatsisip  nutarterneqarnerani  nakkutilliinermut 
aalajangersakkat  sukaterneqarnissaat  naalakkersuisoqarfimmit  eqqarsaatigineqarput, 
taamaalilluni kommunit akulikinnerusumik nakkutilliisalerlutik tamatumalu pitsaassusaa 
qaffallugu,  tassa  meeqqap  oqaloqatigineqarnera  isiginiarneqalerluni  nakkutilliinermilu 
suleriaasissat  allanneqarlutik.  Kiisalu  inatsisit  atorneqarneri  naalakkersuisoqarfimmit 
isiginiarneqarpoq,  tassa  misissuinerup  takutimmagu  kommunit  ilaasa 
tunngaveqarnermik apeqqummut atatillugu ajornartorsiuteqartartut.


2010-mi  aamma  2011-mi  nakkutilliiartornerni  tamani  meeqqanut  inuusuttunullu 
tunngasut  isiginiarneqassasut  naalakkersuisoqarfik  aalajangerpoq. 
Naalakkersuisoqarfimmit aamma pilersaarutigineqarpoq nakkutilliineq pillugu nalunaarut 
nutarterneqassasoq tamannalu pillugu ilitsersuusiortoqarluni.


8.  Naalakkersuisoqarfiup inerniliinera.  
Inatsisartut Ombudsmandiata Naalakkersuisut qinnuigai inatsiseqartitsinermi atuuttumi 
erseqqarluttutut  piusut  qanoq  iliorluni  qulaajarneqassanersut 
isumaliutersuutigeqqullugu.  Tunngavigisat  pigineqartut  tunngavigalugit 
naalakkersuisoqarfik  taamaaliorsimavoq  aamma  Ombudsmandip 
naalakkersuisoqarfimmut  nassuiaateqarnermini  aallaavigisaatut  inatsisitigut 
ineriartorneq misissorlugu.


Allaffissornikkut  Naalakkersuisoqarfiup  akissutaa  Ombudsmandip  nassuiaataani 
issuarneqarpoq.  Tamanna  Ombudsmandip  annertunerusumik  oqaaseqarnissaanut 
pissutissaqartitsinngilaq.


Meeqqanut  inuusuttunullu  peqqussummi  §  13  naapertorlugu  angerlarsimaffiup 
avataanut  meeqqamik  inissiisarneq  pillugu  kommunit  Naalakkersuisunut 
nalunaaruteqartarnerat  pillugu  aalajangersagaq  aamma  erseqqissarneqartussaavoq. 
Erseqqissaatigineqarusuppoq  angerlarsimaffiup  avataanut  kommuni  meeqqanik 
inissiigaangat  naalakkersuisoqarfimmut  nalunaarutinik 
teknikikkut/piumasaqaatigineqartutut  taamaallaat  nalunaarsuisoqartassanngitsoq. 
Aalajangersakkamik nutarterineq kommunit suleqatigalugit ingerlanneqassaaq. Meeraq 
qitiutinneqassaaq suleriaatsillu taakkua naapertorlugit ilusilersorneqassallutik.

Naalakkersuisoqarfik  isumaqataavoq  inatsisitigut  aalajangersagaanngitsumik 
tunngaveqartumik  immikkoortortaqarfinnik  nakkutilliinerup  inatsit  tunngavigalugit 
nakkutilliinermut tapertaammat, ajornartorsiutillu inatsisit tunngavigalugit nakkutilliinermi 
ilaatinneqanngitsut  imaluunniit  killilerneqartut  tamatigut  ilanngunneqartariaqarlutik. 
Inatsisilli  tunngavigalugit  nakkutilliinermi ersarittoqartariaqarpoq, tassa allaffissornikkut 
sunniuteqarluarnermut  aamma  inatsisitigut  isumannaatsuunermut  inatsisitigut 
tunngaviusut  ersarittuunissaat  pinngitsoorneqarsinnaanngimmat.  Peqatigisaanillu 
Naalakkersuisut  inatsisiliortutut  kissaatigalugu  meeqqanut  inuusuttunillu  tunngasunik 
immikkut  soqutiginnittuunertik  malunnartikkusullugu,  nakkutilliinerullu,  meeqqanut 
inuusuttunullu  tunngasut,  inatsisitigut  tunngavissinneqarnissaa  kissaatigalugu, 
tamannami  Naalakkersuisunit  pingaartinneqarluni  isiginiarneqarmat.  Nakkutilliinerit 
marluullutik  arlalinnik  akunnattoorfeqarlutillu  immikkut  unamminartuupput, 
isumaginninnermilu pitsaanerpaamik sullissinerup qulakkeerneqarnissaa siunertaralugu 
allannguititsinissamut pitsannguinissamullu tamatigut inissaqartariaqarpoq.


Isumaginninnermut  Naalakkersuisoqarfik  aamma  isumaqarpoq  inatsisitigut 
aalajangersagaanngitsumik  tunngaveqartumik  immikkoortortaqarfinnik  nakkutilliinerup 
killeqartinneqarnissaa  imaluunniit  annikillineqarnissaa  naapertuutissanngitsoq,  tassa 
ajornartorsiutip  paasineqarnissaa  tunngaviatigut  tamatigut  periarfissaassammat, 
ingerlatsivinni  assigiinngitsuni  sumiluunniit  tamanna  pinngorsimappat  –  aamma 
kommunini. Nammineq oqartussaaffigisap ataaniinnginnera innersuussutigalugu suliap 
itigartinneqarnissaa  taamaalilluni  periarfissaassanngilaq  taamaalillluni  ”suliaq 
annaaneqarluni”. Taamaattumik suliat tamarmik inatsisitigut aalajangersagaanngitsumik 
tunngaveqartumik  immikkoortortaqarfinnik  nakkutilliinermi  paasineqarnissaannut 
inatsisitigut  arlaatigut  qularnaveeqqusiisoqarpoq,  tamanna  aamma  suliap 
naalakkersuisoqarfimmut eqqortumut oqaaseqaatilerlugu innersuussinerinnaagaluarpat 
imaluunniit suliap qanoq ittuunera pillugu ilitsersuussinerulluni.


Aammattaaq naalakkersuisoqarfik isumaqarpoq inatsisitigut aalajangersagaanngitsumik 
tunngaveqartumik  immikkoortortaqarfinnik  nakkutilliinerup  annertussusaa  aamma 
inatsisitigut  aalajangersagaanngitsumik  tunngaveqartumik  nakkutilliinermik 
ingerlatsisussaatitaaneq Naalakkersuisut  tamat  oqartussaaqataallutik  inatsisartutigullu 
akisussaaffeqarneranni  aamma  inatsisiliorluni  suliaqartuunermi  qularnanngitsumik 
ujartorneqartariaqartoq.


Inatsisiliorluni  suliaqarneq  qitiusumik  allaffeqarfissuarmit  aallaaveqarmat 
naalakkersuisoqarfik  isumaqarpoq  inatsisitigut  aalajangersagaanngitsumik 
tunngaveqartumik  immikkoortortaqarfinnik  nakkutilliineq  maannakkut  imarisaanut 
imaluunniit  annertussusianut  killilerneqarluni  killilerneqartariaqanngitsoq.  Taamaalilluni 
Naalakkersuisut  qulakkeerniarpaat  kommunini  aqutsineq  inatsisit  naapertorlugit 
ingerlanneqassasoq,  taamaaliornikkut  kommunit  namminersorsinnaanerat 
kissaatigineqanngitsumik killilinngikkaluarlugu.


Tassunga tunngatillugu oqaatigineqassaaq sanngiinnerpaamik nakkutilliineq, tassunga 
ilanngullugu  meeqqat  inuusuttullu,  Isumaginninnermut  Naalakkersuisumit  immikkut 
arajutsinaveersaarneqarmat.  Nakkutilliisussaatitaaneq  tassani 
arajutsinaveersaarnermut  ilaavoq.  Tassani  pingaartumik  pineqarpoq  inissiisarnermut 
tunngasut  kommunit  suliniuteqarneri  piumasaqaatinik  naammassinnersut 
Naalakkersuisunit nalilersorneqassalluni.

Immikkoortoq  alla  Isumaginninnermut  Naalakkersuisumit  immikkut 
arajutsinaveersaarneqartoq  tassaavoq,  meeqqanut  inuusuttunullu  ulloq  unnuarlu 
angerlarsimaffinnik  nakkutilliineq.  Ilitsersuut  suliarineqaqqammerpoq  taannalu 
naalakkersuisoqarfiup  nittartaaganut  inissinneqarluni.  Aammattaaq  ulloq  unnuarlu 
angerlarsimaffinnik  nakkutilliineq  pillugu  naalakkersuisoqarfiup  akissuteqaataa 
UKA2009/62-imut  innersuussisoqarpoq  naak  Ombudsmandip  qupperneq  35-mi 
eqqaagaluaraa  ulloq  unnuarlu  angerlarsimaffiit  misissuinermut  toqqammavigineqartut 
avataaniittut.


Nakkutilliisussaatitaaneq pillugu naalakkersuinikkut soqutiginninneq annertusisimavoq. 
Inatsisit  tunngavigalugit  aamma  inatsisitigut  aalajangersagaanngitsumik 
tunngaveqartumik  immikkoortortaqarfinnik  nakkutilliinerup  imaanik  inatsisinik 
ingerlatsinermik  naliliineq  tassaavoq  naalakkersuinikkut  ingerlatsinermi  apeqqut, 
qinikkat  akisussaaffiannut  alaatsinaannerannullu  isumagineqartussaasoq.  Inatsisartut 
aamma  Inatsisartut  Ilaqutariinnermut  Ataatsimiititaliaat  nakkutilliineq  pillugu 
Naalakkersuisunut arlalinnik apeqquteqarsimapput, immikkoortumut isiginnittoqalerluni, 
ilaatigut nakkutilliinermi malittarisassat  pilllugit  inatsisiliornissamut aamma inatsisitigut 
paasinartuunissaat  Naalakkersuisut  peqquneqarnerisigut  naalakkersuinikkut 
ingerlatsinermi immikkut isiginiarneqarnissaa kissaatigineqarluni.


Ilisimatitsineq  manna  aqqutigalugu  nakkutilliisussaatitaanermut  tunngaviusut  inatsit 
aamma  naalakkersuinikkut  ingerlatsinermi  allaffissornikkut  peqqutaasunut 
atassuteqartut  naalakkersuisoqarfimmit  akissuteqarfigineqarput.  Peqatigisaanillu 
nakkutilliinermi  nutaamik  aalajangersagaliortoqalerpat  aamma  inatsisitigut 
aalajangersagaanngitsumik  tunngaveqartumik  immikkoortortaqarfinnik  nakkutilliinerup 
pingaaruteqarneranut  inatsisitigut  ingerlatsinikkut  tunngavilersuusiortoqalerpat  aamma 
tamatuma  attatiinnarnissaanut  tunngavilersuisoqalerpat  Danmarkimi  naalagaaffiup 
nakkutilliineranik nutarterinermit naalakkersuisoqarfik isumassarsiorniarluni.


Inatsisitigut  aalajangersagaanngitsumik  tunngaveqartumik  immikkoortortaqarfinnik 
nakkutilliineq  aamma  inatsisitigut  tunngaveqarluni  nakkutilliineq  eqqarsaatigalugit 
nakkutilliisuusaatitaanerup  siunissami  imaqarnissaa  qanoq  ilusilersorneqassanersoq 
siumut  sammisumik  naalakkersuinikkut  ingerlatsinermi  oqallisissaavoq, 
oqaatigineqassaarli  isumaginninnikkut  malittarisassanik  Naalakkersuisut  maannakkut 
ingerlatsinerat  Ombudsmandip  isumaanut naapertuummat,  aamma isumaginninnikkut 
malittarisassanik  aqutsinermik  nakkutilliisussaatitaaneq  tamanna  naapertorlugu 
ingerlanneqartussaalluni.


N.s.


Susanna Figgé 
Immikkut siunnersorti – Cand. Jur.





